
	తే.	
నింత బూటక మేలనే? యిగురుఁబోణి!

నాఁడు మనవీథిలోన మన్నారుసామి

గరుడవాహన మెక్కుక కదలిరాఁగఁ

గంటి నీభావ మని యొక్క కలికి పలికె.

	వ.	
అంత.

	సీ.	
బాగుగాఁ గపురంపు బాగా లొసంగుచు

        మడుపు లందీయవే మంజువాణి!

పంచదారను మించు ప్రాణేశు కెమ్మోవిఁ

        బలుగంటిసేయవే కలువకంటి!

పయ్యదఁ దొలగించి బటువుగుబ్బలచేతఁ

        బతిరొమ్ము గుమ్మవే పద్మగంధి!

చిగురుఁ బానుపునకుఁ జెలువుండు రమ్మన

        జాగేల సేసేదే? చంద్రవదన!



	 







	తే.	
నెలయు వెన్నెలయునుఁ బలె చెలువుమీరి

నిండువేడుక విభుఁ డీవు నుండుఁడమ్మ!

అనుచుఁ గొందఱు చెలులు నెయ్యంబుమీర

మగనిచెంతకుఁ బిలిచిరి మగువ నపుడు.

	సీ.	
సకులంద ఱిటువలె సరసతఁ బలుకంగ

        సిగ్గుచే నదలించు చెలియఁ జూచి

గోల నందఱు నేల? గేలిసేసెద రని

        చెలులు వారింపుచుఁ జెలువుమీర

నవ్విలాసవతి నెయ్యంబుతో నప్పుడు

        కాంతిమతినిఁ జేరి గారవించి

బుజ్జగింపుచుఁ జాలబుద్ధులుఁ జెప్పుచు

        మేదినీవరుపాన్పుమీఁద నుంచి



	 







	తే.	
తరుణి కడుముద్దరా లిది తలఁచిచూడ

నీవు నెరజాణ వన్నిట భావ మెఱిఁగి

కొమ్మ నేవేళ దయ నేలుకొ మ్మటంచు

విజయరాఘవుతోఁ బల్కె వేడ్క మెఱయ.



	 101







	వ.	
అంత.

		 ఈ పేజీలో చివరి మార్పు 8 ఫిబ్రవరి 2021న 03:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

